
■■■■ Wynmûnen

■■■■ Tekst 1 Mûnen

Noch altyd as ik fan Briltil nei Enumatil ryd, wurdt it hert my even oars. Dêr riist er
wer op mei syn houtmûtsen kop, machtige taille en wiidwjukjende earmen. Feestlik en
noegjend stiet er boppe de huzen fan it doarp, dy’t er beskermet mei syn segenjende
wjukken. Mei him yn it blikfjild is de hoarizon in lust foar it each. Aah, Aimtilster möln!

De measte minsken meie graach in mûne lije. Bytsje nostalgysk binne mûnen, mar
dat is wol oan it minskdom bestege. Ien kear yn ’t jier hâlde we nasjonale mûnedei. Tuge
de wjukken op mei flinters en flanters, en dêr draaie se hinne.

Mar wat ik my ôffreegje: soe der oait in tiid west ha dat minsken mûnen net lije
mochten? Doe’t yn ’e trettjinde ieu de earste mûnen yn ús lân kamen, ha der doe minsken
west dy’t seine: wat moatte dy dingen hjir? Dy’t rôpen: se bedjerre ús eachweid, ús hiele
lânskip is der om skeind? Hat letter, yn it earste part fan ’e santjinde ieu, Jan Adriaensz
Leeghwater lest hân mei ynstânsjes en kommisjes dy’t fan betinken wiene dat syn
hymphampen de hoarizon fersmoargen? En as dat sa is: wannear is dan, yn ’e eagen fan it
minskdom, de mûne fan mâl yn moai feroare?

Ik kom hjir op meidat hiel wat minsken de nijste mûnen foar har eagen net sjen
meie. Ik doel op ’e biezemstokken, oan ’e seedyk of op it boerehiem, dy’t har troch de tiid
hinne slane mei it produsearjen fan guodkeape stroom. Se rize as poddestuollen út ’e grûn.

No is ’moai’ in kwestje fan smaak, en oer smaak falt net te kreauwen. Oan ’e oare
kant: ’moai’ is ek in kwestje fan tiid, en tiid is net ivich itselde. Dêrom stel ik de fraach:
binne dizze nije mûnen lilk yn absolute sin, of ha wy de tiid noch net hân om se moai te
finen? ’Moai’ moat miskyn wenne. Komt der in ieu dat de nije mûne monumint fan ’e
moanne wêze sil, en dat we syn wjukken optuge mei slippen en slabben, om te betinken en
te fieren hoe’t we stroom opwekken yn ferfleine dagen? Is ’moai’ dan itselde as:
ûnskuldich en foarby?

Persoanlik ha ik wol in oardiel oer de mûnen oan ’e seedyk en op it boerehiem. Ik
fyn se prachtich. Net inkeld om it idee dat derachter stekt, ik fyn se ek prachtich sa’t se
binne. Teminsten – as se oan ien betingst foldogge: se moatte trije wjukken ha. Guon
mûnen dogge it mei twa. Ach, hoe grouwélich! Dêrom, gemeenten en kommisjes, noait
tastimming foar sa’n mûne jaan.

Nei: Eppie Dam, Leeuwarder Courant 23 septimber 1994

■■■■ Tekst 2 Bêste Henk

Do en ik kinne better tegearre in liet meitsje as oer ’dy dingen’ prate. It heucht my
noch datst dy jûns opbellest. Hiest in oar boadskip, mar earst woest even kwyt datst it der
lang net mei lykfine koest. Dat ik dat alfêst wist. Hast net iens sein wêrst it net mei lykfine
koest. Ik ha it dy ek net frege, ik wist daliks datst op myn stikje oer wynmûnen doeldest.
Wynmûnen stiene al in skoftsje tusken ús yn. Dat wol sizze: wat de estetyske kant oangiet.

De winsklikheid fan skjinne enerzjy ha wy gjin ferskil fan miening oer. Hoewol’t
myn oardiel oer wynmûnen dêr leau ’k mei troch bepaald wurdt, liket it my suverder ta en
lit de stroomfoarsjenning bûten de diskusje. It giet no oer de gefolgen fan it pleatsen fan
wynmûnen foar it lânskip, en dan ha we it oer ’moai’ of ’net moai’.

’Moai’ is net in absolút begryp. Behalve dat it bûn is oan ’e persoan dy’t oardielet,
kin it oardiel oer wat moai is ek feroarje. Doe’t wy ús yn 1975 ta wenjen setten yn ’e
Noardeastpolder, fûnen we it lânskip dêr net moai. We moatte oanstutsen west ha troch it
algemiene oardiel oer de polder as in keale en ûnherberchsume oarde, want nei in pear
jier fûnen we it lânskip moai. Wenjen is wennen en soms giet moai dêryn mei.

Wat is moai? In bûthús mei spinreach foar de kowerútsjes? Om moai te wêzen is it

my eins te romantysk. Moai is ek: echt. En echt is in lisboksstâl mei tl-ferljochting. In pleats
mei reid hat moai west. Dêrnei wie in pleats mei pannen moai. Mar benammen omdat we
noch net it moaie sjen koene oan in stâl mei golfplaten.

Yn ’e Noardeastpolder wie ús buorman ien fan ’e earsten dy’t in wynmûne op it
hiem delsette. It sei ús neat. Ek doe’t we letter in rigele wynmûnen oan ’e Westermeerdyk
krigen, stiene we dêr neutraal foaroer. Mar nei ferrin fan tiid fûnen we se moai. Soms giene
we dêrhinne om dingen op in rychje te prakkesearjen.

Ik ûntstriid dy net dat in ienling-mûne it lânskip ûntsiere kin. Mar it hinget der ek
fanôf hoe ’t se delset wurde. Yn ’e Noardeastpolder steane de mûnen dy’t op it boerehiem
binnen de griensingel pleatst binne, der it moaist by. Se foarmje in natuerlik gehiel mei it
spul. In wynmûne heart yn in kontekst te stean.

Santjin jier Noardeastpolder hat my ferlost fan myn allergy foar alles wat nij is. Dat
wol net sizze dat ik alles moai fyn. In ramp binne noch altyd de nogablokken op it
Haskeplein yn Balk. Ik wenje hjir al jierren, mar wenne docht it noait.

Mei groetnis, Eppie.

Nei: Eppie Dam, Leeuwarder Courant 4 oktober 1996

■■■■ Tekst 3 Wynmûnepleach teisteret Fryslân

Yn syn column fan 4 oktober, dy’t oan my rjochte is (’Bêste Henk’), makket Eppie
Dam buorkundich dat wy it oer in soad dingen iens binne mar net oer ’dy dingen’. ’Dy
dingen’ binne de wynmûnen, dy’t Fryslân yn heech tempo ynnimme.

It falt my op dat de wynmûnen net in soad tsjinwyn krije. As der earne in kajút op in
dak komme moat, moat de wolstânskommisje ’Hûs en Hiem’ der oer gear. Leit der in
wenarke op in ferkeard plak yn ’e feart, dan wurdt dy der weisleept om’t it oansjen fan it
doarp skeind wurdt. Op lytse skaal ûntkomt ús mar in bytsje. Op grutte skaal liket dat oars
te wêzen, wylst in mûne it sicht op in pleats of in doarp dochs tige feroarje kin.

Yn myn opteinens oer dizze skjinne enerzjyboarne haw ik yn it earstoan ek net echt
stilstien by mooglike skea oan it lânskip. No’t der hieltyd mear fan dy grutte gefaarten as
reuzepoddestuollen út ’e grûn rize, tink ik der oars oer.

De wynmûnen hawwe in posityf imago. It binne opfallende útroptekens, dy’t sjen
litte dat wy meielkoar wat útfûn ha om de fersmoarging fan it miljeu tsjin te gean. Faaks
binne se in reusachtich kollektyf figeblêd foar ús skamte en tagelyk in alibi om ús wat
minder soargen te meitsjen.

’Moai’ is in relatyf begryp, seit Eppie Dam. Estetyske wurdearring is subjektyf en
kin yn ’e rin fan de tiid feroarje. Guon dingen begjinne te wennen en de wjeraksel fan de
iene generaasje feroaret yn moai finen troch de folgjende. Sa is it ek gien mei de mûnen út
eardere tiden, ornearret Dam. Dyselde mûnen fine wy no prachtich.

Guon dingen wenne lykwols noait. Dat seit Eppie Dam ek. Hy fynt de ’nogablokken’
op it Haskeplein yn Balk bygelyks net moai en hy lit gjin kâns slûpe om dat efkes witte te
litten. Sa tink ik dat ik noait wenne sil oan it yn it wylde wei delsetten fan wynmûnen.

Myn wjeraksel tsjin de mûnen hat benammen te krijen mei de ’skyline’. De
silhûetten fan ús stêden en withoefolle doarpen steane al jierren op myn netflues tekene.
Ik tink dat wy wiis wêze moatte mei ús lânskiplike rykdom.

Der is op ’t heden in aksje geande tsjin de wite oanbousels fan de doarpen. Dêr bin
ik it tige mei iens. Mar sjoch dan ek ris nei de wynmûnen. Ien sa’n heech giseljend ding
slacht alles. Bygelyks dy iene mole by it lytse Lytsewierrum. Bretaal stiet er foar de
karakteristike toer en riist dêr boppe út. Gjin gesicht!

Krekt as ien opfierde brommer yn in straal fan ytlike kilometers de stilte fersteure
kin, kin ien sa’n giseljend objekt it sicht foar fiere omkriten bedjerre. Fryslân stiet bekend
om syn rêst. Wat in ûnrêst bringt sa’n ding teweech!

It is wol sa dat de iene mûne de oare net is. It iene plak lient him ek better foar in
mûne as it oare. Trije wjukken binne better te fernearen as twa. Foar myn gefoel is it belied 

no in tizeboel. Men komt de gekste modellen tsjin op de ûnmooglikste plakken.
In foarbyld fan hoe’n soadsje it oan it wurden is, binne de omkriten fan Boalsert.

Wat ien kear rêst útstriele, wurdt no oerhearske troch ferskillende farianten fan dy roppers
en razers. Ik wol bêst leauwe dat Eppie Dam wat mei in mûne kriget as er der ûnder stien
hat om al prakkesearjend dingen op in rychje te setten. Mar dat seit neat fan de
argewaasje dy’t dyselde mûne opropt ast him fan fierren sjochst. En dêr sit by my
benammen de oast. Frjemd dat de lju dy’t it nije berop fan lânskipsarsjitekt útoefenje, net
massaal tsjin dizze dingen oanrinne.

It seit himsels dat keale lânskippen geskikter foar wynenerzjy binne as boskige
streken. Mar binne alle ’keale’ lânskippen like gaadlik? Soe in jonger lânskip him der net
better foar liene as in âld? Yn de Noardeastpolder mei ik se leaver stean sjen as op de
measte plakken by ús. De lange rige mûnen yn de Flevopolder by de Flevosintrale steurt
my alhiel net. It lânskip is dêr folle minder ’belêste’ troch de skiednis. It is net stadich
groeid, sa as Fryslân, mar ûntwurpen.

Der moatte wynmûnen komme, sûnder mis. Mar der moatte bettere oplossings
komme foar foarmen en kleuren en der moat goed neitocht wurde oer de plakken dêr’t se
stean moatte.

Nei: Hindrik van der Meer, Leeuwarder Courant 1 novimber 1996

■■■■ Tekst 4 Wynmûnen freegje grutskalige oanpak

Sûnder him ôf te freegjen wat de fisuele gefolgen binne foar it lânskip hat de
provinsjale polityk him ta taak steld om 200 Megawatt (MW) oan ynstallearre fermogen
troch wynmûnen te realisearjen. Hûs en Hiem hat op himsels neat tsjin wynmûnen. Meastal
fine wy it prachtige eigentiidske high-tech masines. Foar in grutskalich wynmûnepark is de
skaal fan it lânskip fan belang en de bewenningstichtens op dat plak. It realisearjen fan echt
grutskalige oplossings blykt yn Fryslân oant no ta net mooglik. Wy ha no ienkear in
weardefol kultuerlânskip mei sterk fersprate, gauris karakteristike bebouwing en mei ûnder
oaren 55 beskerme steds- en doarpsgesichten en goed 3500 Ryksmonuminten, wêrûnder in
soad boerepleatsen.

In solitêre wynmûne op in boerehiem leveret net in echt relevante bydrage oan de
oplossing fan it enerzjyprobleem. Troch noch mear lytse wynmûneparkjes soe foar grutte
parten fan Fryslân in situaasje driigje te ûntstean mei in wyldgroei sa’t dy him oantsjinnet
by de Kop fan de Ofslútdyk. Der is noch mar ien fjirdepart ynstallearre fan it totale
fermogen fan 200 MW. By eintsjebeslút is ’t doel om 10 prosint fan ús totale enerzjyferlet yn
Nederlân te dekken fia alternative winningsmetoaden. It sil dêrom wol net bliuwe by
1000 MW ynstallearre fermogen troch wynmûnen, want dat leveret net mear as 1 prosint op.

Wynmûnen binne net te fergelykjen mei de âlde fabryksskoarstiens en de
tsjerketuorkes dy’t ek ús hoarizon bepale. Dy hienen en hawwe in hiel wêzentlike en
ûnmisbere funksje yn ús kultuerlânskip en komme selden boppe de 40 meter út. De
wynmûne by Spijk (Grinslân) hat al in ashichte fan 55 meter (totale hichte: 80 meter). Yn
’e takomst komme allinnich noch mar wynmûnen fan dy grutte oan ’e oarder. Troch dy
ôfmjitting binne se oer in folle grutter distânsje bepalend foar it lânskip.

It planologysk belied fan de provinsje sil opnij besjoen wurde moatte. It oplossen fan
it wynenerzjyprobleem freget om boppegemeentlike, grutskalige ynfrastrukturele
foarsjennings. In echt grutskalich lânskip blykt him it bêste te lienen foar ’t realisearjen fan
wynenerzjysintrales. Yn Fryslân is sa’n lokaasje by de Ofslútdyk lâns. As it dêr om
lânskiplike redenen net kinne soe, wêr dan wol yn ús provinsje?

Nei: Hans Nauta, arsjitekt-direkteur Wolstânskommisje Hûs en Hiem, Leeuwarder
Courant 23 juny 1997

■■■■ Tekst 5 Pleit foar sloop fan ’losse’ wynmûnen 

Neffens direkteur Kuurstra fan GEP Windturbine bv út Helmond soenen
allinnichsteande wynmûnen by pleatsen yn Fryslân súntsjeswei sloopt wurde moatte. Dat
is better foar ’t lânskip. Hy giet dêrmei fierder as Deputearre Steaten, dy’t allinnich de rem
sette wolle op ’e bou fan nije eksimplaren. In bytsje kaptaalferlies is net in ramp, as de
oanbelangjende boer dêr in foarsere fergoeding foar yn ’t plak krije kin troch diel te
nimmen yn in park mei in heech fermogen. Dat soe dan bestean moatte út acht oant tsien
grutte mûnen mei in ashichte fan minimaal 60 meter. De provinsje moat dêrom syn
hichtebeheining fan 40 meter gau falle litte. Dy hegere en swierdere mûnen ha grutter
fermogen. Der binne dan foar de provinsjale taakstelling fan 200 MW mar 73 mear
noadich, ynstee fan 182. Boppedat leannet it earder om se oan te sluten op it elektrysk net.

Nei: Leeuwarder Courant 8 oktober 1997

